
ABSTRAK 
 

 

 

Sehingga tahun 2014, hampir seratus peratus graduan diploma politeknik Malaysia 

diterima bekerja di pasaran pekerjaan Malaysia.  Namun begitu, terdapat peningkatan 

tren pengangguran dalam kalangan graduan diploma senibina politeknik sejak tahun 

2012.  Salah satu punca kepada peningkatan jumlah pengangguran ini disebabkan 

oleh ketidak selarian antara kemahiran employability yang diperlukan oleh graduan 

senibina dan pihak firma binaan.  Penekanan terhadap kemahiran employability yang 

bertepatan mengikut bidang penting dalam membantu graduan memahami dan 

mengaplikasikan kemahiran tersebut di alam pekerjaan.  Kajian ini dijalankan 

bertujuan untuk menghasilkan kerangka kemahiran Employability Senibina (Ar–ES) 

bagi graduan diploma senibina politeknik yang memenuhi keperluan pihak firma 

binaan.  Kajian ini turut bertujuan untuk mengenal pasti konstruk dan dimensi Ar–ES 

yang dominan diperlukan responden kajian.  Kaedah gabungan penerokaan 

digunakan melibatkan sampel seramai 285 orang graduan diploma senibina 

politeknik dan 226 orang responden mewakili majikan firma binaan yang terdapat di 

Malaysia.  Analisis data mendapati lima konstruk dan tujuh belas dimensi Ar–ES 

telah dikenal pasti.  Konstruk etika profesional merupakan konstruk paling dominan 

diperlukan oleh graduan (logit= -0.19) dan pihak majikan (logit= -0.17).  Hasil 

analisis Differential Group Functioning (DGF) mendapati tidak terdapat perbezaan 

yang signifikan antara graduan senibina dan pihak majikan bagi kesemua konstruk 

dan dimensi kerangka Ar–ES yang dominan diperlukan.  Pengkaji turut mendapati 

bahawa kerangka Ar–ES yang diuji bersifat unidimensi dan disahkan secara 

empirikal dengan memenuhi kriteria analisis Principle Component Analysis (PCA).  

Di akhir kajian, pengkaji telah menghasilkan kerangka Ar–ES untuk graduan 

politeknik bagi memenuhi kehendak firma binaan Malaysia.  Penghasilan kerangka 

ini diharap dapat membantu meningkatkan kebolehpasaran graduan diploma senibina 

di Malaysia dan menangani isu pengangguran dalam kalangan mereka. 

ABSTRACT 

 

 

 

Up until 2014, almost a hundred percent diploma graduates of Malaysian 

polytechnics are employed.  However, there is an increasing trend of unemployment 

among the polytechnics‟ architecture graduates since 2012.  Mismatch between 

employability skills required by architecture graduates and architecture firm is one of 

the causes of the unemployment to increase.  The emphasis on employability skills 

according to the profession is important in order to help graduates understand and 

apply employability skills in the workplace.  This study was conducted to develop 

architecture employability skills (Ar–ES) framework for polytechnics‟ architecture 

graduate to align with the architecture firm requirements.  In addition, this study also 

sought to identify the most dominant construct and dimension of Ar–ES framework 

required by the respondents.  Exploratory mixed method were used in this study 

involving 285 architecture graduates from polytechnics and 226 respondents from 

architecture firms in Malaysia.  Based on the findings, it is found that five constructs 

and seventeen dimensions of Ar–ES framework were determined.  Professional 

ethics is the most dominant construct required by graduates (logit= -0.19) and 

employers (logit= -0.17).  Finding from differential item functioning analysis found 

out that there is no significant difference of the most dominant Ar–ES framework‟s 

construct and dimension required between architecture graduates and employers.  

The researcher also found that Ar–ES framework tested were empirically confirmed 

to meet the one-dimensional criteria and principal components analysis.  At the end 

of this study, the researcher has developed Ar–ES framework for polytechnics‟ 

architecture graduates to comply with architecture firm requirements in Malaysia.  

The researcher hopes that the development of Ar–ES framework will increase the 

employment rate of architecture graduates in Malaysia thus overcome the 

unemployment issues among them. 

BAB 1 

 

 

 

PENGENALAN 

 

 

1.1 Pendahuluan 

 

 

Peningkatan jumlah pengangguran dalam kalangan graduan merupakan isu yang 

sering dibahaskan dalam meningkatkan kualiti pendidikan negara.  International 

Labour Office (ILO) melaporkan kadar pengangguran dunia pada tahun 2013 adalah 

seramai 202 juta orang.  Berdasarkan statistik yang dikeluarkan oleh Jabatan 

Perangkaan Malaysia, bagi tahun 2012 terdapat hampir 32,000 orang graduan masih 

menganggur setelah enam bulan tamat pengajian (Jabatan Perangkaan Malaysia, 

2014).  Menurut Laporan Kajian Pengesanan Graduan bagi tahun 2015, graduan 

politeknik dalam bidang teknikal menyumbang sebanyak 56.6% daripada jumlah 

graduan yang tidak bekerja di Malaysia.  Selain daripada sikap graduan yang 

memilih pekerjaan, kekurangan nilai etika dan moral, kemahiran menggunakan 

teknologi, kekurangan keyakinan diri dan kebolehan menyesuaikan diri di tempat 

kerja turut menjadi punca peningkatan pengangguran (Kementerian Pengajian Tinggi 

Malaysia (KPTM), 2016 dan Nair, Patil & Mertova, 2009).  Hal ini menunjukkan 

bahawa kemahiran employability memainkan faktor penting bagi menangani isu 

pengangguran dalam kalangan graduan. 

Kemahiran employability sering dirujuk sebagai kebolehan dalam menguasai 

kemahiran dan atribut yang memenuhi keperluan pasaran pekerjaan bagi 

mendapatkan pekerjaan mengikut bidang pengajian (KPTM, 2012).  Kemahiran 

employability merupakan keperluan kecekapan individu dalam menguasai kemahiran 

dan sikap peribadi agar mudah mendapatkan pekerjaan dan berjaya dalam pekerjaan 

yang dipilih.  Rasul, Abd Rauf, Mansor & Puvanasvaran (2012) menyatakan bahawa 

kemahiran employability bukan hanya melibatkan peningkatan kemahiran, teknik dan 

pengalaman untuk mendapatkan pekerjaan, namun turut melibatkan kebolehan   

individu dalam melaksakan tugasan yang diberikan sewaktu bekerja.  Husain & 

Mokhtar (2009) dan McQuaid & Lindsay (2005) turut menjelaskan kemahiran 

employability merangkumi aspek kemahiran bukan teknikal yang dikenal pasti 

sebagai antara elemen yang amat kritikal dalam dunia pekerjaan global dan perlu 

dimiliki oleh graduan Institut Pengajian Tinggi (IPT).  Dapat dirumuskan bahawa 

kemahiran employability merupakan kemahiran tambahan yang diperlukan oleh 

graduan bagi meningkatkan kualiti diri serta sebagai persediaan bagi menempuhi 

alam pekerjaan. 

Terdapat pelbagai istilah yang digunakan di dunia ini untuk menjelaskan 

maksud kemahiran employability iaitu generic skills, soft skills, key skills, core skills, 

life skills, essential skills, key competencies, necessary skills dan transferable skills 

(Cleary, Flynn, Thomasson, Alexander & McDonald, 2007; Hager & Holland, 2006 

dan National Centre for Vocational Education Research (NCVER), 2004).  Andrew 

& Russel (2011) menyatakan kemahiran employability adalah satu set yang berkaitan 

sikap, pengetahuan dan kemahiran yang perlu dimiliki bakal pekerja untuk 

memastikan mereka mempunyai keupayaan di tempat kerja.  Gibbs (2006) dan 

Raybould & Sheedy (2005) menyatakan bahawa kemahiran employability 

melibatkan sikap atau peribadi individu yang diperlukan dan digunakan berdasarkan 

profesion pekerjaan mereka.  Namun begitu, setiap istilah yang digunakan dapat 

dirumuskan sebagai kemahiran yang tidak dapat dilihat dengan mata kasar yang 

berkepentingan sama dengan kemahiran teknikal dan diperlukan oleh pihak majikan 

(Rasul, Ismail, Ismail, Rajudin & Rauf, 2009).   

Permintaan kebolehpasaran dewasa ini memerlukan seorang graduan yang 

bukan sahaja berjaya dalam bidang akademik, malah memiliki pengetahuan dan 

kemahiran tambahan seperti kemahiran employability bagi melahirkan pekerja yang 

mahir (Rusmin, 2010; Knight & Elliot, 2008 dan Hamzah, Bakar & Kazilan, 2006).  

Kelemahan paling nyata dapat dikesan apabila graduan tidak dapat bergerak seiring 

dengan kepesatan teknologi dan kehendak industri (Farr & Brazil, 2009; Mclntosh, 

2008 dan Knight & Elliot, 2008).  Omar, Abdul Manaf, Mohd, Che Kassim & Abd. 

Aziz (2012) dalam kajiannya menyatakan graduan menghadapi kekangan dalam 

mendapatkan pekerjaan disebabkan permintaan elemen kemahiran employability 

yang tertentu oleh industri selain kurangnya penekanan terhadap kemahiran 

employability sewaktu pengajian.  Dalam usaha untuk mencapai falsafah pendidikan 

negara bagi melahirkan rakyat yang berilmu dan modal insan yang berkualiti, 

pelbagai kemahiran dan keperluan pendidikan perlu dilaksanakan merangkumi aspek 

rohani, jasmani, intelek dan emosi hendaklah diseimbangkan dalam menilai kejayaan 

seseorang. 

Penekanan aspek kemahiran employability dalam kalangan mahasiswa 

merupakan elemen yang penting bagi melahirkan graduan yang mampu berdaya 

saing, cekap, tahan lasak dan fleksibel apabila berhadapan dengan situasi di alam 

pekerjaan (Ahmad Anuar & Esa, 2010, Stevenson & Bell, 2009 dan Gibbs, 2006).  

Menurut Higdon (2016), Farr & Brazil (2009), Gibbs (2006) dan McQuaid & 

Lindsay (2005), mahasiswa bukan sahaja memerlukan ilmu, tetapi kemahiran dalam 

menepati kehendak kebolehpasaran yang diperlukan oleh majikan.  Keperluan 

kemahiran employability yang bertepatan dengan kehendak industri menjadikan 

graduan yang dilahirkan oleh IPT bukan sahaja berilmu malah menjadi modal insan 

kelas pertama.  Pembangunan modal insan hendaklah secara holistik, menekankan 

pembangunan ilmu pengetahuan, kreativiti dan inovasi, kemahiran, modal 

intelektual, pembudayaan sikap progresif, nilai tambah serta nilai estetika dan moral 

yang tinggi (Abu Bakar, 2008 dan Hussin, Zakaria & Salleh, 2008). 

Isu mengenai kemahiran employability ini merupakan isu global yang 

semakin dititik beratkan oleh institusi pendidikan khususnya.  Keperluan kemahiran 

employability dalam kalangan graduan juga merupakan antara keperluan pekerjaan di 

peringkat antarabangsa.  Kajian mengenai kemahiran employability turut melibatkan 

negara maju yang lain seperti Australia dan United Kingdom (Oluwatayo, Opoko, 

Ezema & Iroham, 2016; Higdon, 2016; Shannon, 2012 & Curtis, 2004).  

Pembangunan kemahiran employability dalam kalangan graduan di peringkat 

antarabangsa dijalankan melalui badan-badan khas yang mengawal, menyelidik dan 

menilai elemen kemahiran employability mengikut keperluan semasa negara seperti 

Department of Education, Science & Training (DEST) untuk Australia, Council for 

Industry and Higher Education (CIHE) bagi United Kingdom, Employment and 

Social Development Canada (ESDC) bagi Kanada dan Secretary’s Commission on 

Achieving Necessary Skills (SCANS) bagi Amerika Syarikat.   

Selari dengan kehendak pasaran pekerjaan, KPTM telah menghasilkan modul 

„Pembangunan kemahiran insaniah (Soft Skills) untuk Institusi Pengajian Tinggi 

Malaysia‟ pada tahun 2006.  Penghasilan modul tersebut bertujuan untuk menjadi 

panduan dan asas bagi IPT dalam melaksanakan elemen kemahiran insaniah dalam 

kurikulum di IPT seterusnya melahirkan graduan yang berdaya saing.  Penilaian 

kemahiran insaniah dijalankan secara komprehensif dan berkesan melibatkan 

kemahiran insaniah mesti (KIM) dan kemahiran insaniah tambahan (KIT) (KPTM, 

2006).  Seiring dengan kepesatan arus pembangunan negara khususnya, graduan 

bukan sahaja perlu berjaya dalam bidang akademik, malah haruslah menguasai 

elemen kemahiran employability dalam bersaing di dunia pekerjaan.  Melalui tujuh 

teras Pelan Strategik dan Pelan Tindakan Pengajian Tinggi (PSPTN), berdasarkan 

teras ke-2, aplikasi kemahiran insaniah dalam kurikulum akademik di institusi 

pendidikan dapat menambah baik kualiti pengajaran dan pembelajaran (KPTM, 

2007).  Manakala pada tahun 2012, pihak KPTM telah menghasilkan Laporan „The 

National Graduate Employability Blueprint 2012 – 2017‟ sebagai panduan kepada 

pihak pembuat polisi, pihak IPT dan berkaitan dalam memahami kemahiran 

employability agar penguasaan kemahiran employability graduan dapat 

dipertingkatkan seterusnya mengurangkan jumlah pengangguran di Malaysia. 

Secara kasarnya, dapat dirumuskan bahawa kemahiran employability 

merupakan antara kemahiran yang sangat diperlukan dalam meningkatkan prestasi 

diri graduan.  Walaupun isu berkaitan kemahiran employability sering dibahaskan, 

namun begitu sehingga kini peningkatan jumlah pengangguran dalam kalangan 

graduan masih lagi dikaitkan akibat kurangnya penguasaan elemen kemahiran 

employability yang bertepatan dengan keperluan pekerjaan.   

 

 

1.2 Latar belakang masalah 

 

 

Senibina merupakan sebahagian dari industri binaan yang memainkan peranan dalam 

pembangunan dan perubahan dalam industri binaan (Kubler & Forbes, 2006).  7.8% 

daripada jumlah keseluruhan pekerja binaan di Malaysia direkodkan pada tahun 2012 

terdiri daripada kumpulan pengurusan dan profesional serta teknikal dan penyeliaan 

(Jabatan Perangkaan Malaysia, 2014).  Berdasarkan laporan yang dikeluarkan oleh 

Pertubuhan Arkitek Malaysia pada Januari 2015, jumlah nilai projek yang 

direkodkan oleh Pertubuhan Arkitek Malaysia adalah di antara 20 hingga 40 peratus 

daripada hasil Keluaran Dalam Negara Kasar (KDNK).  Bagi menjamin nilai 

tersebut sentiasa tercapai, adalah penting bagi memastikan setiap pekerja berkualiti 

dan sentiasa peka dengan kehendak pasaran semasa.  Menurut Nazidizaji, Tome & 

Regateiro (2015), kreativiti dan daya tarikan dalam rekaan bangunan merupakan 

aspek penting dalam menarik minat pemaju dalam membangunkan sesebuah projek.   

Selain itu, peningkatan jumlah pengangguran dalam kalangan graduan di 

Malaysia yang semakin membimbangkan memberi kesan terhadap ekonomi Negara.  

Menurut KPTM (2016), graduan dianggap menanggur apabila mereka tidak bekerja, 

tidak melanjutkan pelajaran, tidak mengikuti sebarang kursus atau latihan untuk 

meningkatkan kemahiran serta tidak dalam status menunggu penempatan pekerjaan 

setelah enam bulan menamatkan pengajian.  Laporan Statistik Perburuhan Dan 

Sumber Manusia 2012 yang dikeluarkan oleh Kementerian Sumber Manusia pada 

tahun 2013 menunjukkan jumlah pengangguran graduan Malaysia masih tinggi 

walaupun kekosongan pekerjaan meningkat.  Hanya seramai 5.3% graduan mendapat 

tempat pekerjaan walaupun kekosongan dalam industri pembinaan yang direkodkan 

oleh Kementerian Sumber manusia melebihi 300,000 kekosongan.  Walaupun 

Laporan Eksekutif Kajian Pengesanan Graduan Politeknik 2014 menunjukkan 

peningkatan peratus graduan diploma politeknik yang bekerja sehingga 99.2%, 

namun hal sebaliknya yang berlaku bagi graduan diploma senibina politeknik.  

Terdapat penurunan melebihi 5% bagi peratusan graduan bekerja dan peningkatan 

sebanyak 2.9% jumlah graduan yang tidak bekerja dalam kalangan graduan diploma 

senibina di politenik paada tahun 2014 berbanding tahun 2012 (Jabatan Pengajian 

Politeknik, 2016).   

Menurut ILO (2014), antara cabaran yang dihadapi dalam menangani isu-isu 

pengangguran adalah jumlah pekerjaan tidak berkembang selari dengan pertumbuhan 

pesat keperluan tenaga kerja.  Selain itu, faktor yang menjadi punca terhadap dalam 

kalangan graduan dan halangan dalam menjamin pekerjaan melibatkan ketidak 

sepadanan antara kemahiran yang dimiliki oleh graduan dan yang diperlukan oleh 

majikan (Tzonis, 2014 & Hozler, 2007), faktor sosio-budaya dan sosio-ekonomi 

graduan (Higdon, 2016), ketidak seimbangan kemerosotan ekonomi dunia, halangan 

dalam mendapatkan pekerjaan serta halangan dalam membangunkan dan membina 

perniagaan (Kapsos, 2013).  Kekurangan kemahiran employability yang bersesuaian 

yang dimiliki graduan ternyata memberi kesan terhadap peluang mendapatkan 

pekerjaan dan peningkatan jumlah pengangguran dalam kalangan graduan politeknik 

kerana kebanyakan graduan politeknik terutamanya masih muda dan tidak 

mempunyai pengalaman bekerja.   

Menurut Ibrahim, Mastor, Mohd Salleh & Sulaiman (2010), kemahiran 

employability merupakan kemahiran yang berkepentingan sama dengan kemahiran 

teknikal yang diperlukan oleh pihak majikan.  Dalam mengharungi kepesatan 

ekonomi di era globalisasi, pihak majikan dan pihak industri memerlukan pekerja 

yang memiliki pelbagai kemahiran tambahan (Hamzah, et al., 2006; Nordin, Abd 

Hamid & Jabor, 2005 dan NCVER, 2004).  Kepesatan firma binaan turut 

menyebabkan majikan lebih mementingkan kemahiran tambahan yang dimiliki oleh 

graduan senibina berbanding kemahiran mereka bentuk (Shannon, 2012).  Hal ini 

turut dinyatakan oleh Oluwatayo, et al. (2016) dan Williamson (2008) yang 

menyatakan majikan lebih berminat terhadap graduan senibina yang mempunyai 

kemahiran tambahan yang tinggi.  Majikan firma binaan mementingkan graduan 

yang mempunyai kemahiran berfikir secara kritikal, kebolehan bekerja dalam 

pasukan serta kelancaran dalam berkomunikasi sewaktu menggaji pekerja baru 

(Oluwatayo, 2016).  Yalcin & Ulusoy (2015) menerusi kajian mereka mendapati 

kemahiran asas yang diperlukan bagi melibatkan diri dalam profesion arkitek 

meliputi kemahiran berkomunikasi yang berkesan, kesabaran, bercita-cita tinggi, 

bersungguh-sungguh, berfikiran kreatif, melibatkan diri dalam kerja berpasukan, 

berfikir secara luar biasa, bersikap terbuka, boleh memimpin serta jujur dan 

berdikari. 

Penekanan terhadap kemahiran tambahan yang dimiliki oleh graduan sentiasa 

diberi perhatian oleh pelbagai pihak.  Keperluan dalam melahirkan graduan yang 

bersifat holistik merangkumi pendidikan, kemahiran, kreativiti, inovatif, bersikap 

progresif dan berfikiran kritis menyebabkan isu berkaitan kemahiran employability 

sering dibahas di peringkat global (Hinchliffe & Jolly, 2011 dan Syakir, 2009).  Hal 

ini turut dinyatakan oleh Stevenson & Bell (2009) dan Gibbs (2006) yang 

menerangkan penekanan aspek kemahiran employability dalam kalangan mahasiswa 

merupakan elemen yang penting bagi melahirkan graduan yang mampu berdaya 

saing, cekap, tahan lasak dan fleksibel apabila berhadapan dengan situasi di alam 

pekerjaan.  Untuk melahirkan bakal graduan senibina yang menjadi rebutan pihak 

majikan, pihak IPT hendaklah meningkatkan dan meneroka kreativiti dan kemahiran 

mereka bentuk graduan senibina sewaktu pengajian (Nazidizaji, et al., 2015) serta 

